Коми Республикаса олысьяслӧн вӧзйӧм серти лоис позянлун паськыдджыка вӧдитчыны дінмуса семейнӧй капиталӧн

Ӧні уна челядя семьяяс вермасны вӧдитчыны дінмуса семейнӧй капиталӧн оз сӧмын ас керка, но и блокируйтӧм олан керка стрӧитӧм либӧ выльмӧдӧм вылӧ. Коми Республикаса Юралысь Вячеслав Гайзерлысь лӧсялана водзмӧстчӧм ошкисны Коми Республикалӧн Каналан Сӧветса депутатъяс сессиялӧн заседание вылын.

«Дінмуса семейнӧй капитал тӧдчымӧн отсаліс уна челядя семьяяслы. И сійӧ петкӧдліс, мый аскиа йӧз йылысь тӧждысьӧмыс — абу сӧмын политическӧй лозунг, а планомернӧя, результат вылӧ веськӧдӧм канму политика», - пасйис Вячеслав Гайзер.

Коми Республикаса удж да йӧзӧс социальнӧя доръян министерстволӧн юӧр серти, татшӧмсяма социальнӧй отсӧгсӧ пыртӧмсянь дінмуса семейнӧй капитал вылӧ сертификатсӧ босьтіс 5931 семья. Став сьӧмсьыс, мый сетӧма дінмуса семейнӧй капитал вылӧ, 235 миллион шайт, а тайӧ пӧшти 80%-ыс, видзӧма олан условиеяс бурмӧдӧм вылӧ. Уськӧдам тӧд вылӧ, мый татшӧм сьӧмсӧ кутісны сетны дінмуын 2011 восянь, сетсьӧ сійӧ коймӧд да сы бӧрын чужӧм (пи-ныв пыдди босьтӧм) кага вылӧ да ыдждаыс сылӧн 150 сюрс шайт. 

***Блокируйтӧм олан керкаяс - тайӧ куим судтаысь абу унджык олан керкаяс, стрӧитӧма некымын блокысь, лыдыс оз ло дасысь унджык да быдӧн на пиысь стрӧитӧма ӧти семьялы олӧм вылӧ, йитчӧмаӧсь ӧтувъя стенӧн (стенъясӧн) да орчча блоккӧд либӧ орчча блокъяскӧд костъяс вӧчтӧг, сулалӧ торъя му участокын да петӧ ӧтув вӧдитчан мутасӧ (Россия Федерацияса кар стрӧитан кодекслӧн 49 статьяса 2 юкӧн).

